
ABSTRAK 

Penguasaan tatabahasa bahasa Arab adalah penting bagi mencapai kemahiran 

berbahasa seperti kemahiran menulis dan bertutur. Kajian-kajian lepas telah menemui 

para pelajar masih belum menguasai dengan baik beberapa aspek tatabahasa Arab. Oleh 

itu, kajian ini bertujuan bagi mengenal pasti urutan penguasaan tatabahasa bahasa Arab 

pelajar dan kaedah pengajaran yang diamalkan oleh guru bahasa Arab dalam 

pengajaran dan pembelajaran tatabahasa bahasa Arab. Kajian ini menggunakan reka 

bentuk kajian kualitatif dengan memfokuskan kepada kajian kes pelbagai tempat. Bagi 

mencapai objektif kajian, data dikumpul melalui kaedah temu bual semi struktur 

dengan menggunakan persampelan bertujuan. Teknik analisis tematik digunakan bagi 

proses penganalisisan data dengan menggunakan aplikasi perisian Nvivo 12. Sampel 

kajian yang terlibat terdiri daripada sepuluh orang pelajar tingkatan empat dan sembilan 

orang guru bahasa Arab. Pemilihan responden adalah daripada beberapa buah sekolah 

yang terdiri daripada Sekolah Menengah Kebangsaan Agama (SMKA), Sekolah 

Agama Bantuan Kerajaan (SABK) dan Sekolah Menengah Agama Negeri (SMAN) 

sekitar negeri Perlis dan Kedah. Hasil kajian membuktikan bahawa terdapat urutan 

penguasaan al-kalimāt dan at-tarākīb yang mudah dan sukar dikuasai pelajar. Bagi 

pembahagian al-kalimāt, dapatan kajian menunjukkan bahawa kata nama muzakkar 

lebih mudah dikuasai berbanding kata nama muannath. Selain itu, untuk aspek kata 

nama bilangan, para pelajar lebih mudah menguasai mufrad berbanding kata nama 

muthannā dan jama'. Bagi urutan kata nama jama' pula, dapatan kajian mendapati jama' 

muzakkar sālim paling mudah dikuasai pelajar berbanding jama' muannath sālim dan 

paling sukar dikuasai ialah jama' taksīr. Seterusnya bagi kata kerja, dapatan kajian 

menunjukkan bahawa kata kerja māḍī paling mudah dikuasai berbanding kata kerja 

muḍāri' dan kata kerja amar. Urutan penguasaan tatabahasa dalam pembahagian at-

tarākīb pula menunjukkan bahawa pelajar lebih mudah menguasai al-jumlaṯ al-fi'liyyaṯ 

berbanding al-jumlaṯ al-ismiyyaṯ manakala bagi pembinaan frasa pula, pelajar lebih 

mudah menguasai at-tarkīb an-na'tī berbanding at-tarkīb al-iḍāfī. Selain itu, dapatan 

kajian turut membuktikan terdapat kepelbagaian kaedah dan metode pengajaran 

tatabahasa yang diamalkan oleh guru bahasa Arab merangkumi kaedah pengajaran 

berpusatkan guru seperti kaedah syarahan, kaedah naḥwū terjemahan dan kaedah 

pengulangan (at-tikrār) serta kaedah pengajaran berpusatkan pelajar seperti kaedah 

guru muda, kaedah nyanyian dan kaedah latih tubi. Justeru, hasil kajian ini dapat 

dijadikan panduan dan rujukan kepada ahli akademik serta menyumbang kepada 

penyusunan kurikulum tatabahasa bahasa Arab mengikut urutan penguasaan pelajar di 

samping dapat memberi cadangan kepada para guru dalam merancang dan 

menggunakan kaedah pengajaran berasaskan urutan penguasaan pelajar dalam 

pedagogi tatabahasa bahasa Arab. 

Kata Kunci: Urutan penguasaan; tatabahasa bahasa Arab; kaedah pengajaran; guru 

Malaysia  

BAB 1 

PENGENALAN 

1.1 Pendahuluan 

Bab pertama merupakan bab pengenalan yang akan membincangkan latar 

belakang kajian serta menjelaskan secara ringkas mengenai fokus kajian. Bab pertama 

ini juga turut akan membincangkan permasalahan kajian, objektif kajian, persoalan 

kajian, kerangka teoretikal, kepentingan kajian, batasan kajian, definisi operasional dan 

juga organisasi penulisan. 

1.2 Latar Belakang Kajian 

Bahasa Arab merupakan antara bahasa tertua di dunia dan mula bertapak di 

Malaysia setelah kedatangan agama Islam di rantau ini. Sebelum ini, bahasa Arab hanya 

dipelajari secara tidak langsung melalui kuliah dan pengajian agama seperti pengajian 

al-Quran, kelas Fardhu Ain dan lain-lain yang berteraskan kitab dan sumber tulisan 

bahasa Arab. Bahasa Arab mula dipelajari secara formal setelah penubuhan sekolah-

sekolah pondok pada kurun ke-18 masihi (Mustapa & Arifin, 2012). Kini bahasa Arab 

kian diberikan perhatian dan mendapat status yang istimewa apabila bahasa tersebut 

telah diwujudkan dalam silibus pendidikan kebangsaan dan diwajibkan kepada setiap 

pelajar yang beragama Islam untuk mempelajarinya bermula daripada peringkat 

rendah, menengah hingga peringkat pengajian tinggi. Sejurus dengan hasrat yang 

dikemukakan oleh Yang Amat Berhormat (YAB) Mantan Perdana Menteri kepada 

pihak Kementerian Pendidikan Malaysia untuk mewujudkan subjek bahasa Arab di 

sekolah-sekolah kebangsaan dan menengah, pihak Kementerian Pendidikan Malaysia 

telah merangka dan menghasilkan silibus bahasa Arab untuk digunakan di sekolah-

sekolah berkaitan (Muhamad et al., 2013). 

 

 

Rajah 1.1 Kronologi pendidikan bahasa Arab di Malaysia 




